
АФГАНІСТАН У МАЁЙ ДУШЫ 
 

  
 

Нядауна адзначалася 25 гадоў з дня вываду савецкіх войск з Афганістана – дата суму 
і гордасці. 

Афганская вайна – неаб’яўленая, невядомая, чужая... Як толькі не называлі яе. Але 

сутнасць у любой вайны адна – боль, пакуты, смерць, слёзы... Студзень 1979-га кінуў нашых 

хлопцаў у сапраўднае пекла, якое доўжылася больш за 9 гадоў. Дарогамі гэтай вайны прайшлі і 

сенненцы. 

У Краснасельскім сельскім клубе ў гонар Дня памяці воінаў-інтэрнацыяналістаў прайшла 

сустрэча «Афганістан жыве ў маёй душы», падрыхтаваная супрацоўнікамі гэтага клуба і мясцовай 

бібліятэкі. Мерапрыемства прысвячалася воінам-інтэрнацыяналістам Аляксандру Губарэвічу і 

Аляксею Цімашэнку, ураджэнцам п. Труд. 

Жыхары пасёлка старэйшага пакалення памятаюць вясёлага хлопца Сашу Губарэвіча, які 

ў вольны час іграў на гармошкі і гітары. Лёс маладога чалавека напэўна склаўся б інакш, каб яго 

прызыў у армію не трапіў на гады вайны ў Афганістане. Аляксандр быў механікам. Ад яго 

стараннасці і добрасумленнасці залежыў стан тэхнікі, а ў канчатковым выніку – жыццё таварышаў. 

Да сваіх абавязкаў адносіўся з вялікай адказнасцю. I тэхніка, якую абслугоўваў, ніколі не падвяла. 

Шмат песень напісаў Аляксандр Уладзіміравіч пра Афганістан. Асабліва бярэ за сэрца яго 

твор «Что такое грусть». Бачна, што вайна да гэтага часу болем адгукаецца ў душы салдата. 

Вершы пра афганскую вайну піша воін-інтэрнацыяналіст Аляксей Цімашэнка, які прайшоў 

складаны баявы шлях. 

Аляксей сур’ёзна рыхтаваўся да вайсковай службы, Скончыў парашутна-спартыўную школу 

ў пасёлку Журжава каля Віцебска. Потым у школе ДТСААФ атрымаў вадзіцельскае пасведчанне. 

У арміі адразу трапіў у вучэбную часць, якая размяшчалася ў Мар’інай Горцы. Там 

рыхтавалі салдат войск спецыяльнага прызначэння. Аляксей стаў кулямётчыкам. Пасля «вучэбкі» 

служыў ва Узбекістане. 

Потым пераправілі ў Афганістан, у горна-стралковы лагер Шарабад. У складзе дэсантна-

штурмавой роты давялося паваяваць і ў Кандагары. Пазней трапіў у Джалалабад, дзе скончыў 

сваю службу. 

Аляксей Аляксеевіч памятае кожнае імгненне той вайны. Боль успамінаў – у яго вершах… 



На жаль, самі героі прыйсці на сустрэчу не змаглі: неадкладныя справы ўнеслі свае 

карэктывы ў планы. На мерапрыемстве прысутнічалі родныя Аляксандра Губарэвіча і Аляксея 

Цімашэнкі. Яны былі вельмі ўдзячны за памяць і ўвагу да дарагіх ім людзей. 

